
શ્રીગણેશાય નમઃ ।
શ્રીનન્દગોપગૃહિણીપ્રભવા તનોતુ ભદ્રં સદા મમ સુરાર્થપરા પ્રસન્ના ।
વિન્ધ્યાદ્રિ-ગહ્વરગતાષ્ટભુજા પ્રસિદ્ધા સિદ્ધૈઃ સુસેવિત-પદાબ્જયુગા ત્રિરૂપા॥ ૧॥
વેદૈરગમ્યમહિમા નિજબોધતુષ્ટા નિત્યા ગુણત્રયપરાઽખિલભેદશૂન્યા ।
એકા પ્રપઞ્ચકરણે ત્રિગુણોરુશક્તિરુચ્ચાવચાકૃતિરથોઽચલજઙ્ગમાત્મા  ॥ ૨॥
પીયૂષ-સિન્ધુ-સુરપાદપવાટિરત્નદ્વીપે સુનીપવનશાલિનિ દુષ્પ્રવેશે ।
ચિન્તામણિ-પ્રખચિતે ભવને નિષણ્ણા વિન્ધ્યેશ્વરી શ્રિયમનલ્પતરાં કરોતુ॥ ૩॥
શ્રુત્વા સ્તુતિં  વિધિકૃતાં કરુણાર્દ્રચિત્તા નારાયણેન સબલૌ મધુકૈટભાખ્યૌ ।
યા સઞ્જહાર જગતાં પ્રલયે તથા સા વિન્ધ્યેશ્વરી વિતનુતાં સુમનોરથાન્મે॥ ૪॥
બ્રહ્મેશવિષ્ણુ-પુરુહૂત-હુતાશનાદિતેજોભવા મહિષપીડિત-નિર્જરાણામ્ ।
સ્થાનાપ્તયેઽતિકૃપયા મહિષં મમર્દ વિન્ધ્યેશ્વરી હરતુ રોગવિપત્તિમાશુ॥ ૫॥
યા ધૂમ્રચણ્ડ-બલિમુણ્ડ-નિશુમ્ભ-શુમ્ભરક્તાન્પિપેષ સુરકાર્યરતાપ્યનેકા ।
દુઃખામ્બુધૌ નિપતિતસ્ય વિમૂઢબુદ્ધેર્વિન્ધ્યેશ્વરી   મમ દદાતુ સુબુદ્ધિમમ્બા॥ ૬॥
યા દુર્ગમં દનુભવં પરિમર્દ્ય નામ્ના દુર્ગા બભૂવ ચ તતાન શુભં સુરાણામ્ ।
સ્વાચારકર્મ-વિમુખસ્ય જુગુપ્સિતસ્ય વિન્ધ્યેશ્વરી દહતુ વૈરિગણાન્સમસ્તાન્॥ ૭॥
સમ્પ્રાપ્ય જન્મ વપુષઃ પરિપોષણાય સંખ્યાતિગ-વૃજિન-પુઞ્જવિધાયિનો મે ।
ચણ્ડાસુરપ્રમથિની લલિતા ચ નામ્ના વિન્ધ્યેશ્વરી હરતુ જાડ્યમહાન્ધકારમ્॥ ૮॥
યા તારયત્યખિલ-દુષ્કૃતિલોકપુઞ્જાત્તારે ’તિ નામ ગદિતા ભુવનેષુ દેવી ।
અજ્ઞાનસિન્ધુતરણે દૃઢનૌસ્વરૂપા વિન્ધ્યેશ્વરી મમ ગુણાગ્ર્યસુતં દદાતુ॥ ૯॥
રક્તામ્બરા તરુણભાનુરુચિઃ પ્રસન્ના રક્તામ્બુજાસન-કૃતાંઘ્રિયુગા ધૃતાસ્ત્રા ।
રક્તૈઃ સ્વલઙ્કૃત-તનુર્મણિભૂષણૈશ્ચ વિન્ધ્યેશ્વરી મમ ગિરં વિશદાં કરોતુ॥ ૧૦॥
રાત્રીશકાન્ત-મણિકાન્ત-તનુર્વિશાલ  -મુક્તાલતા-લલિતવૃત્તકુચા કૃશાઙ્ગી  ।
શ્વેતામ્બરા સિતસરોજકૃતાધિવાસા વિન્ધ્યેશ્વરી મમ વચાંસિ પુનાતુ નિત્યમ્॥ ૧૧॥
આકર્ણ્ય દીનવચનં જનનીવ દેવી પુત્રસ્ય મે સપદિ સર્વગદાન્ જહાર ।
લેખાઙ્ગનામુકુટ -ગુમ્ફિત-ચિત્રપુષ્પ-રેણૂત્કરાર્ચિત  -પદાગ્ર નખાંશુચન્દ્રા॥ ૧૨॥
દેવાન્વિહાય સકલાનથ કર્મ સર્વં લબ્ધ્વા જનુર્ન કૃતવાંસ્તવ દેવિ! પૂજામ્ ।
માતર્નમામિ સતતં મનસા ચ વાચા દેહેન પાદકમલં શરણાગતોઽહમ્॥ ૧૩॥

॥ વિન્ધ્યવાસિનીસ્તોત્રમ્॥

દેહીષ્ટમાશુ વિપુલં નિજસેવકેભ્યો દારિદ્ર્યમમ્બ હર ચારિવધં કુરુષ્વ ।
શાન્તિં  ચ સર્વજગતાં વિશદાં ચ બુદ્ધિં  ત્વં પાલયાતિકૃપયા ચરણાબ્જગં મામ્॥ ૧૪॥
દેવ્યાઃ સ્તવં પઠતિ યઃ શિવદં મનુષ્યઃ પૂતઃ શ્રૃણોતિ ચ મનો વિવિધૈરભીષ્ટૈઃ ।
પૂર્ણં હિ તસ્ય ભવતિ પ્રસભં ગદાશ્ચ યાન્તિ ક્ષયં ઝટિતિ વાયુકફાનિલોત્થાઃ॥ ૧૫॥
ત્ર્યર્ષ્યષ્ટભૂમિમિત-સર્વજિદાખ્યવર્ષ ઈષે ચ માસિ સિતપક્ષયુતે કવીશઃ ।
સ્તોત્રં લિલેખ મથુરેશ્વરમાલવીયઃ સન્નાહમોચનભવો વિધુરુદ્રશમ્યામ્॥ ૧૬॥
॥ ઇતિ શ્રીમન્માલવીય-શુક્લમથુરાનાથવિરચિતં વિન્ધ્યવાસિનીસ્તોત્રં સમ્પૂર્ણમ્॥

